
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Ушацкі раён 

 

Ушацкі раён быў акупіраваны нямецка-фашысцкімі захопнікамі 9 ліпеня 1941 года. За гады 

акупацыі гітлераўцы знішчылі ва Ушачах і раёне 2375 чалавек. Было спалена 116 вёсак, з якіх 23 не 

адрадзіліся. 

Ушаччына стала адной з буйнейшых зон партызанскага руху Беларусі. У канцы верасня 1942 

года партызаны разграмілі ва Ушачах нямецкі гарнізон, ачысцілі ад гітлераўцаў Ушацкі і суседнія з 

ім раёны, у выніку чаго была ўтворана Ушацкая партызанская зона. Яна займала плошчу 3245 

квадратных кіламетраў, дзе пражывала 80 тысяч мірных жыхароў.  

Барацьбу з фашыстамі вялі партызанскія брыгады 1-я Антыфашысцкая, 2-я Ушацкая імя 

Панамарэнкі, 16-я Смаленская, дыверсійная Беларуская імя У. І. Леніна, «За Савецкую Беларусь», 

імя ВЛКСМ, імя К. Я. Варашылава, імя А. Ф. Данукалава, імя С. М. Кароткіна, імя У. І. Леніна 

(Віцебская і Вілейская вобласці), імя ЦК КП(б)Б, імя В. І. Чапаева, Лепельская імя І. В. Сталіна, М. М. 

Нікіціна, Чашніцкая «Дубава», Смаленскі партызанскі полк і партызанскі атрад «Баявы». 

У гарадскім пасёлку і раёне дзейнічалі Ушацкае партыйна-камсамольскае падполле (ліпень 

1941–жнівень 1942). Ушацкія падпольныя райкамы КП(б)Б (06.07.1942–29.06.1944) і ЛКСМБ 

(23.07.1942–29.06.1944). 

Вясна 1944 года стала выпрабаваннем для партызан. Да межаў партызанскай зоны было 

сцягнута каля 60 тысяч карнікаў. Супраць партызан былі кінуты 137 танкаў, 235 гармат, 

70 самалётаў. Карнікам супрацьстаялі 16 партызанскіх брыгад агульнай колькасцю 17185 чалавек. 

Агульная працягласць лініі партызанскай абароны складала 230 км. На пачатку баявых дзеянняў 

абарончыя рубяжы мелі глыбіню ў 15–20 км. Былі знішчаны ўваходныя шляхі ў зону: падарваны 

масты, завалены і замініраваны аб’езды, перакапаны дарогі. Карная аперацыя пачалася 

11 красавіка, 30 красавіка баі ішлі ўжо пад Ушачамі, лінія абароны скарацілася да 20 км. 

Але партызаны прарвалі варожую блакаду. Карнікі страцілі забітымі і параненымі больш за 

20 тысяч салдат і афіцэраў, 59 танкаў, 116 аўтамашын, 7 бронемашын, 22 гарматы, 2 спмалёты. У 

баях загінула больш за 1500 партызан. 

Тэрыторыю Ушацкага раёна вызвалялі ад фашыстаў у чэрвені 1944 года часці 6-ай 

гвардзейскай арміі. Дывізіі правага фланга гэтай арміі вялі наступленне з усходу на Полацк, а часці 

левага крыла арміі з поўдня і захаду рухаліся па зямлі Ушацкага раёна. 

За тры дні наступлення савецкія войскі выйшлі да р. Заходняя Дзвіна і захапілі пяць невялікіх 

плацдармаў на яе супрацьлеглым беразе. Адзін з гэтых плацдармаў знаходзіўся каля в. Хадакова 

Ушацкага раёна. Тут разгарнуліся цяжкія баі: фашысты спрабавалі не даць фарсіраваць раку 

галоўнымі сіламі фронту. Ламаючы супраціўленне ворага, савецкія войскі пашырылі раней 

захопленыя плацдармы, якія былі аб’яднаны ў адзін агульны плацдарм, працягласцю ў 65 км па 

фронце і да 10 км углыб. 

27–28 чэрвеня ўпартыя баі ішлі на тэрыторыі Ушацкага раёна на паўднёвым захадзе ад Улы. 

2-і гвардзейскі стралковы корпус пад камандаваннем генерал-лейтэнанта А. С. Ксенафонтава 

разам з часцямі 1-га танкавага корпуса разгарнуў баі за вызваленне мястэчак Камень, Ушачы. Воіны 

166-ай (генерал-маёр Н. І. Светлякоў) і 46-ай (палкоўнік К. І. Васільеў) гвардзейскіх стралковых 



дывізій вызвалілі населеныя пункты Камень і Ушачы і да канца дня 29 чэрвеня выйшлі на лінію 

чыгункі Полацк – Маладзечна. 

